
замены нацелены на актуализацию прямых и дополнительных значений 
устойчивых выражений.

Во-вторых, фразеологические единицы, пословицы, поговорки, крылатые 
слова придают  особый колорит газетному тексту, делают его экспрессивным, 
расширяют и обогащают средства языкового выражения. Они действительно 
живут в текстах, а их трансформации подтверждают их популярность.

конструкцияларында прецеденттік мәтіндердің қолдануы 

ПОРТРЕТ ЖӘНЕ КЕЙІПКЕРДІҢ ІШКІ ӘЛЕМІ

Ж.Р. Жақанова
Қарағанды «Болашақ» университеті, Қарағанды қ.

Қазақ әдебиетіндегі 60-80 жылдар прозасының шығармашылық 
әлеуеті мықты, өзіндік қолтаңбасымен көрінген өкілдерінің арасында Софы 
Сматаевтың орны ерекше. Жазушы шығармаларының ішінде тарихи 
тақырыпты қозғаған «Елім-айы» болмаса, өзге туындыларының тақырыбы, 
стилі, образдар құрылымы, композициясы, жалпы, жазушылық шеберлігі, 
көркемдік ерекшелігі жүйелі түрде зерттеу өзегіне айнала қойған жоқ.

Аталған кезең әдебиетіне баға бере келе: «Әдебиетке социалистік 
реализм арқылы қойылған талаптардың тозығы жетіп, өңін жоғалта бастаған 
60 жылдардан бастап ұлттың рухани кеңістігінде жаңаша эстетикалық 

ахуал қалыптаса бастады. Ендігі уақытта соцреализмге, маркстік-лениндік 
қағидаларға негізделген эстетика әдебиетке өзгеше рух дарытуды көздеген 
жазушылардың амбициясына жауап бере алған жоқ», - дейді зерттеуші Ж. 
Жарылғапов [1, 21].

Софы Сматаевтың «Бұлақ» романы – жаңаша леппен жазылып, оқиғаны 
ерекше қиюластырған, композициясы өзгеше роман. Жазушы негізгі 
оқиғаны әкелі-балалы Маратбек пен Сайлаубек қос тағанынан індетеді. 
Кейіпкерлердің өмір жолы жеке-жеке сөз болатын секілді көрінгенмен, 
сюжеттік желіде тұтастық бар. Кешегі мен бүгінгі қосамжар желі болып 
тартылып, кейіпкердің басынан кешкен оқиғалар жұптаса жүлгеленеді. Бір 
кейіпкерді бейнелеуден екіншісін бейнелеуге оңай ауысып, олардың басын 
бір арнаға шеберлікпен тоғыстырады. 

Көркем шығарманың тұтастығын сақтауда композицияның қызметі зор 
екені белгілі. «Ондаған немесе бірнеше параллельдегі сюжеттік ситуацияның 
басын іштей сабақтастырып, динамикалық даму үстінде бір арнаға әкеліп 
шегендейтін композициялық жүйенің шымырлығы өздігінен ғайыптан пайда 
болмайды, ол тек мол білімді, өмірді жете білуді ғана емес, сарыла ізденуді, 
таусыла еңбектенуді талап етеді»  [2,13].  Осы ретте біз сөз етіп отырған 
қаламгердің прозадағы ізденісін айтпай кетпеуге болмайды.  

Қаламгердің жазушылық шеберлігі замана мәселелерін көркемдік 
тұрғыдан бере білуімен, кейіпкердің ішкі жан әлемін кеңінен ашатын 
формалық ізденістерге барғандығымен зерделенеді. Негізгі оқиға санаулы 
кейіпкерлер төңірегінде өрбиді. Орталық қаһарман – Сайлаубек атты жазушы 
жігіт. Автордың өзі тасада қалып, тізгінді кейіпкеріне береді, басты желіні 
осы кейіпкер баяндаушы ретінде таратады. Уақыт жағынан алғанда әкесі 
екеуінің  басынан кешірген оқиғалар жыл мезгілдерінің алмасуы арқылы 
ұсынылады.  Қыс Маратбекке, жаз Сайлаубекке тиесілі. Қыс пен жаздағы 
оқиға төрт мәрте көрініс береді де, соңғы бөлімін «Бұлақ. Маратбек және 
Сайлаубек» деп атап, екі кейіпкердің басын бір арнаға тоғыстырып, біртұтас 
етіп жібереді. Аталған шығармада екі кеңістіктік-уақыттық өлшем алынған. 
Аңдап қарасақ, жазушының оқиғаны осылайша қатаң уақытқа бағындырып 
өрбітуінің философиялық астары бар тәрізді. Алдымен, негізгі кейіпкерлер 
өзге емес, әке мен бала. Өмірдің қызығы мен шыжығын қатар көріп, күш-
қуаты кеміп жар жағасында тұрған әке және тепсе темір үзетін жастағы, 
шығармашылықтың қызығынан гөрі қиындығы үлесіне молырақ тигенмен, 
ізденуден тынбайтын, өзіндік ұстанымы бар Сайлаубек. Романда қаламгер 
уақыт пен кеңістік дейтін ұғымдарға мән береді, уақыт көшін бірде кейінге 
жылжытып, бірде бүгінге әкеліп  тіреп, оқиғаның арқауын уысында ұстап 
отырады. Уақыт деген – әке мен баланың жастық шағы пен қазіргісі. Маратбек 
үшін ол тоқтап қалған сияқты, бақытты шақтары кешегінің үлесінде қалған.  
Қазіргісінен гөрі шегіністер арқылы жастық шағы көбірек еске алынып, 

оқиғалар кейіпкердің ойы арқылы көрініс береді. Жазушы образ сомдауда 
көзге іліккен детальдарды тізбелей бермейді, адам жан дүниесінің ең терең 
қабаттарындағы өзгерістерді, көңіл-күй ауанын жіті бақылап, нәзік иірімін 
дәл жеткізуге тырысады. 

«Бұлақ» романындағы негізгі мәселе адамгершілікке келіп тіреледі. 
М. Хамзин: «Алпысыншы, сексенінші жылдар әдебиеті адамның рухани 
бейнесінің қалыптасу жолына айрықша көңіл бөлді. Бұл кезеңдегі әдебиетте 
адамгершілік-этикалық, философиялық сипаттағы шығармалар саны 
көбейді», - деген қорытынды жасайды [3,125]. Шығармаға нәзік лиризм 
мен  философиялық тереңдік тән. Алдымен, романның атауына үңілейік. 
Жазушы тарапынан «Бұлақ» деген атау берілген екен. Атау – символикалық 
мәнге ие.  Бір жағынан, су – тіршіліктің көзі, мәңгіліктің бастауы болса, 
екіншіден, өмірдің бейнесі. Романның эпилогында: «Бұлақ деймісің? 
Дүниеде бұлақ-бастаудан нәр алмайтын не бар, Сайлау? Қозғалыстағы 
нәрсенің бәрінің өз бұлағы болмақ. Керек десең, өмірдің өз көзі, өз бұлағы 
бар. Көзі бітелді дегенше, тірлік те, тіршілік те, қозғалыс та семіп сала 
береді...», - деген қорытынды беріліпті [4,291]. Роман атауына қатысты 
автордың философиялық толғанысы осындай. Әрине, өмір – мәңгілік емес, 
бірақ сол өмірдің мәні – адамгершілік, ізгілік дейтін гуманистік идеялармен 
ұштасады. Мүмкін, бұлақ деген – адамдардың ғұмыры, алмасып жатқан ұрпақ 
жалғастығы болар? Олай болғанда, шығарманың шығарма болуының өзі 
адам тағдырына – кейіпкерлерге байланысты. 

Романның басты ерекшелігі – адамның ішкі әлеміндегі буырқанысты, 
күйзеліс пен толғанысты – рухани болмысын айқын аңғарту екені анық. 
Шығармадағы кейіпкер психологиясының ашылуы олардың портретінен: 
сөйлеген сөздері арқылы, іс-әрекеттері, ым-ишарат, бет құбылысы, көзқарас, 
дене қозғалысы арқылы жүзеге асып жатады. Әдебиетте көркем образ 
сомдағанда портреттің атқаратын қызметі зор. Жан-жақты, болмаса қысқа 
қайырған сипаттамалар кейіпкердің характерінен, әлеуметтік жағдайынан, 
психологиялық ерекшелігінен хабар береді. Сонымен бірге психологиялық 
талдау ретінде еске алу, түс көру тәрізді элементтерді автор ұтымды 
пайдаланған. 

Жазушы кейіпкер іс-әрекетін талдамайды, бәрін оқырман талқысына 
салады. Оның кейіпкерлері бастан кешіретін іс-әрекет, оқиғалардың сан 
түрлілігі, ешкімге ұқсамайтындығы оқырманын тарта түседі.

Қаламгердің айрықша зерттегені – адам жаны, оның ішкі әлемі.          
Психологиялық проза туралы Г.Пірәлиева: «Мұнда ең бастысы - жеке 
адамның ішкі өмірі, өмір мен өлім арасындағы кезеңде адамзат бастан 
кешетін азапты тағдыр тәлкегі, кейіпкердің күрделі тұлғаға айналуы 
көркемдік назарға алынады. Шығармада шым-шытырық оқиғалар тізбегінен 
гөрі жеке адам санасындағы сапалық өзгеріс, рухани қопарылыс, ішкі 

сезімдік құбылыстар тереңдетіле талданады», - дейді [5]. «Бұлақтың» 
алғашқы эпизодында жазушы алдымен Маратбекті таныстырады. «Ұзыны 
мен көлденеңі шамалас үлкен, кең бөлменің дәл ортасына қарағай еденге 
жамбасын қалыңдатып жайма төсек салғызып алып, манадан үнсіз жатқан 
Маратбек көзін ашты. Сирек кірпіктерін жыбырлатып, өң мен түстің 
арасында кездесетін мағынасыз түйсіктің қалың мұнарын серпігендей 
болды. Баданадай көздердің сарғыш тартқан ақ етіне айқұш-ұйқыш жолақ 
боп айғыздана жамыраған қан тамырлары тарамдалып шыға келді. Күңгірт 
жанар қар басқан әйнекке қадалды» [4,5]. Бір кездегі озат теміржолшы енді 
төсекке таңылып, тамағынан бір жұтым су өтпей азап шегуде. Осылай жатып 
өткен күндерін ой елегінен өткізеді. Дос-құрдастары, ағайын-туыс, балалары, 
құдай қосқан қосағы, сосын Айымша туралы ойланады. Әу баста паравоздың 
кочегары боп бастап, кейін машинист болған дәуренін, небір қызықты 
шақтарын еске түсіреді. Негізінен, Маратбекке портрет бергенде оның 
ауырып төсек тартып жатқан шағы – өмірінің соңғы кезеңі көбірек сөз болып, 
ауруы жанына батқан адамның жан күйзелістері қамтылады: мазасызданған 
кездегі иегін шошаңдатуы, кебірсіген ернін жалауы, кірпіктерін әлсіз 
жыпылықтатуы, көзін бір нүктеге ұзақ қадауы. Маңындағы адамдарға осы 
кейіпкердің пайымдауы арқылы баға беріліп, портреті анықталады. Мәселен, 
өмірлік серігі Әйкіжан – Маратбек үшін ерекше жан. Әу баста ұнатып 
қосылып, одан бір кезде жігіттік жасап, сыртқа қарай аңсары ауған кездерде 
бәріне үнсіз төзіп, не ойласа да ішінде сақтап шыдамдылық көрсеткен,  нағыз 
қазақ әйеліне тән жақсы қасиеттерді бойына жинақтаған Әйкіжанның адами 
болмысы тым биік. «Бірігіп түтін түтеткелі қырық жылдан асыпты. Ол кезде 
екеуі де қылшылдаған жас еді. Әйкіжан он алтыдағы тал шыбықтай бұралған 
бойжеткен, Маратбек жиырма бестерге шыққан солқылдаған жігіт болатын. 
Кездесіп қалғанда қабақ астынан бір-біріне ұрлана көз тастап, әлденеге 
қымсынып, жасқана бұрылып кетіп жүргендері болмаса, ашық сырласуға 
бара алмайтын» [4,15]. Адам бойындағы адамгершілік қасиет пен рухани 
байлығын анықтаудың бір өлшемі – махаббат мәселесіне келіп тіреледі. 
Өйткені, махаббат сезімі – адам өміріндегі аса маңызды қозғаушы күш. Ол 
адам тағдырындағы негізгі сәттерді анықтап, олардың жан-дүниесіне әсер 
етеді.  Махаббат адамды бақытқа бөлейді. Романда екі ұрпақ өкілінің сезімі 
көрінеді. Осынау мөлдір де кіршіксіз сезімді біздің кейіпкерлеріміз – әкелі-
балалы екеуі де бастан кешірген.

«Үшеуі үздік-создық шұбатылып вокзалға жақындай бергенде, перронда 
жүрген жолаушылардың арасынан ентелеген әлдекім бұлардың жолын кес-
кестеді.

- Маратбек? Апыр-ай, Маратбекпісің?
Әкесі сасқалақтап қалт тоқтады. Бас-көз жоқ оң қолына жармасқан 

әйелге үнсіз бағжия қарады. Түтін ыстаған жүзі лезде жылып сала берді. Көз 

қиығына сіріңкенің бір тал шырпысынан тұтанған әлсіз алаудай маздаған 
көгілдір оқ жүгірді де, іле тез өшті. Әлгі нұрлана құбылған сұлу өң қас 
қағымда сұп-сұр боп қуара қалды.

- Сен бе едің? Апырай, Айымшамысың?»  [4,42]. 
Айымша бейнесі – жастық, мастық кезеңде бір сәттік ләззат үшін көңіл 

қосқан жан ретінде қабылдауға келмейтін аса күрделі бейне. Рас, о баста екеуі 
де бір-бірі үшін сондай қымбат жандарға айналатындарын білмеген болар? 
Кездескен кездеріндегі психологиялық портреттері нанымды. Артық-ауыс 
сөзге бармай, бір-бірінің есімдерін ғана қайталайды. Жазушы ретінде Софы 
Сматаев сөзге тым құнтты. Кейіпкерлерін көп сөйлетуден аулақ. Көбіне, 
көркем бейне табиғатын ішкі монолог арқылы ашуға және диологтардың 
көмегімен анықтауға тырысады. Романның соңына таман тағы бір эпизодта 
екі кейіпкердің арасындағы диолог беріледі. Қатты науқастанып жатқан 
бір кездегі сүйгенінің көңілін сұрай келген Айымша сыртқа шығарып 
айтпаған, жүрек түкпіріндігі  сағынышты мейірімге толы көз жанарымен 
жеткізсе, Маратбек жалғыз ауыз «Айымша» деген сөзге барлық ризалығын, 
алғысын, сол есімге барлық аңсарын сыйғызғандай. Екеуінің арасындағы 
қарым-қатынас парықсыз жастықтың желігі емес еді. Өмір бойы Маратбекті 
жақсы көрді. Романда Маратбектің ой елегінен өткізіп, еске алуы арқылы 
сипатталатыны болмаса, Айымшаға берілетін портрет көп емес. «Өзі де 
әйел жынысының әдемісі еді... Көздері ғажайып еді! Ұзын кірпіктерін 
серпіп қалғанда, аржағынан найзағай отындай уытты жанар шоқ шашып, 
қандай жанды болсын дір еткізетін» [4,16]. Бұл – Айымшаның темір жол 
құрылысына алғаш жұмысшы болып келгендегі сипаты. Еркек біткеннің 
көз құртына айналып үлгерген бойжеткеннің таңдауы балалы-шағалы 
Маратбекке түседі. Араларында ғашықтық, махаббат, болмаса «сүйдім, 
күйдім» дейтін үйреншікті сөздер жоқ, автор романның сюжеттік желісі 
арқылы кейіпкерлерінің шынайы сезіміне оқырманын сендіреді. Нәзіктікпен 
қоса қажыр-қайраты мол бойжеткен жастығына, әдемілігіне қарамай, барлық 
өмірін бір Маратбектің жолында құрбан еткен жан. Оның риясыз сезімі 
сондай шынайы, бойында қазақ әйелінің шектен шықпас салқын сабыры бар. 
Жүрегі қан жылап, сағыныштан сарғайып жүрсе де сүйгенінің отбасылық 
өміріне кедергі жасағысы келмей, ұзақ жылдар жырақта өмір сүреді. 

Бала кезінде Сайлаубек бірде әкесімен бірге вокзалда келе жатып, 
Айымшаны кездейсоқ көріп қалады. «Сайлаубекке бейтаныс әйел сәл-пәлде 
қырық өзгерді. Біресе күліп, біресе кемсеңдеп аузындағы жалғыз сөзді 
сағыздай созады. 

- Маратбек! Маратбек-ау!.» [4,42].
Баланың есінде сүйгеніне ынтыққан әйелдің осы бейнесі мәңгілік қалып 

қояды. Арада көп жылдар өткеннен кейін сол оқиғаны есіне түсіріп, әкесімен 
кездескен әйелдің халін түсінбегеніне, балалықпен қызғаныш білдіргеніне 

қынжылады. Баланың қабылдауындағы Айымшаның психологиялық портреті, 
іштегі алай-дүлей арпалыстың буырқанған сыртқы көрінісі соншалықты 
дәлдікпен берілген. Әке мен Айымшаның арасындағы үзілмеген нәзік сезімді 
түсіністікпен қабылдауының басты себебі –  сырлы сезімді өз басынан өткізуінде 
жатыр. Әйімгүл атты келіншекпен танысып ұнатып қалғанмен, одан айырылып 
қалады. Кейінірек кездейсоқ кездесіп қалған кезінде жақсы көрген адамының 
жан-дүниесіндегі өзгерісті, ынтыққан көңілді, жүрек лүпілін, қан тамырының 
соғысын жан-тәнімен сезгендей болады:

«Әйімгүл... Бұрынғы өзінің Әйімгүлі сондағы бұған деген ынтық 
пейілмен елжірей қарап қалған екен. Езуіндегі әлсіз дірілді жасыра алмай, 
күлімсіреген түр танытқанымен, қайқы ұзын кірпіктерді жасаңғыратқан 
бусаңғы дымқыл жанардағы мейірімді де, әлдебір ішкі күйзелісті де қабат 
тұндырып тұр. Сол-ақ екен жігіттің тұлабойында бір аяныш сезімі, аңсау 
сезімі алай-түлей көтерілді. Анау бота көздер сағына, аймалап жатқан өз 
бейнесін жәудіреген қарашықтан көріп, енді болмаса бас салғалы құшақтап, 
бауырына басып ынтығын, назын, зарын айтпақшы еді» [4,184]. Автор бірі 
арқылы екінші кейіпкерінің, ынтазар жанның, портретін ұсынып отыр. 
Айымша мен Әйімгүлдің портреттерінен сүйген адамын кездестірген кездегі 
бет-жүз бен көз жанары арқылы адамның ішкі дүниесінде болып жатқан 
түрліше психологиялық хал-күйді таныту мүмкіндігінің жоғары екені сезіледі 
әрі бұндай портреттер кейіпкерлердің образын жан-жақты ашуға септігін 
тигізеді. Айымша ішкі сезімді сүйгенінің есімін дауыстап аса бір жылылықпен 
айту арқылы білдірсе, Әйімгүл үн-түнсіз, бота көздерімен аймалай қарап, 
көз жанары арқылы білдіреді. «Көздің – адам көңілінің айнасы» екенін 
романның өн бойынан деміл-деміл сезінгендей боламыз. «Қынама камзолын 
белін үзілдіре түгел түймелеп алған Айымша қабырғаға сүйеніп тұр екен. 
Сәл ілгері ұмсынып, елегізе жалт етті. Паровоз зу етіп, жер солқылдатып 
қасынан өте шықты.

Сол сәтте біріне-бірі қадалған көздерінде бірінің-біріне деген сағынышы, 
бірінің-біріне деген сәлемі, бірінің-біріне деген ықыласы – бәрі-бәрі лүпілдеп 
тұрған еді. Жанардан ұшқыр нәрсе жоқ. Жылт еткенде бет-жүздегі тілсіз 
тілекті қағып әкетіп жанының жайлауына жайып жібереді» [4,217]. Жазушы 
кейіпкерлерін көп сөйлетпейді, олар үнсіз ұғысады.

«Үнсіздік – кейіпкердің ішкі жан әлемін ашуда ең үлкен жауапты 
да көркемдік психологиялық қызметті атқарады. Ол әсіресе мынадай 
жағдайда, психиканың ең терең пластикасы және ішкі жағдай өте қарама-
қайшылықты, күрделі және бұлыңғыр кезінде сәтті қолданылады. Және 
ондай психологиялық сәтті өзге ешқандай бейнелеу тәсілі алмастыра да 
алмайды. Үнсіздіктің өзі адамның тұңғиық жан дүниесін жан-жақты ашуға 
және психологиялық ауыр жағдайды одан әрі күрделендіруге, күшейтуге, 
динамикалы дамытуға салмақ салады» [5,71]. «Бұлақ» романының негізгі 

тақырыбы махаббат, ғашықтық болмағанмен, адами құндылық мәселесінің 
астарында басты кейіпкерлерінің сезімдері шынайы көрініс тапқан.  

«ХХ ғасырдағы «жылымық» деп аталатын кезеңнен басталған жаңашыл 
пайымдаулар рухани түлеудің жаңа бір кезеңі болды да көркем ойлаудағы 
сыншылдық ұстанымдар қайта жандана бастады. Мызғымастай көрінген 
кеңестік санаға қозғау салуда, тоталитарлық жүйенің негізін шайқалтуға 
1970-80 жылдардағы прозашылардың жаңа легі де үлес қосты» [1, 16]. 

Софы Сматаев Сайлаубек бейнесі арқылы кеңестік дәуірде ашық айтыла 
қоймайтын кейбір жайттардың басын ашады. Мәселен, Мәскеуде Жазушылар 
Одағында шетелден келген адамдармен кездесу үстінде шетелдік қонақтың 
сұрауына жауап беру барысында, Қазақстандағы топонимикалық атаулар 
туралы, яғни бүгінде көптеген елді мекен атауының орыстанып кеткені 
туралы ащы шындықтың бетін ашады. Оның соңғы жазған дүниесі Одақта 
талданған кезде кеңестің дәуірде шығармашылық өкілдерінің арасындағы 
болып отырған бақталастық, көре алмаушылық тәрізді жағымсыз жайттар 
сезіліп қалады. Жиында сөз сөйлеген біреудің тап сол сәттегі психологиялық 
портреті беріледі. Бір жерде ғана сөйлеп, жалғыз мәрте жалт етіп көрінгенмен, 
эпизодтық кейіпкер өзінің болмысынан хабар бергендей.  Бұл ретте портреттің 
атқаратын қызметін жоққа шығаруға болмайды. Қимыл-әрекеттің басын шайқау, 
сұстанып көзін аларту, даусын соза сөйлеу, көзбен түйреу тәрізді түрлері осы 
әрекет иесінің жағымсыз мініз-құлқын анықтауға қызмет етеді.

Романды бастан-аяқ сүзіп шыққанда кейіпкердің характерлік ерекшелегін 
ашуға қызмет ететін психологиялық портреттің басты нысаны – көз жанары 
екені аңғарылды. Қарау етістігіне қатысты төмендегі мысалдарды тұтастай 
келтіруді жөн көрдік: қорқыныш толы қос тостаған көздерімен кірпік қақпай 
бағжиып қарау; қарашығын кішірейте ұзақ бажайлау; жанарын төңкеріп жан-
жағына мөлие қарау;көзін қысыңқырай, қарашығын тесірейтіп ұзақ қадалу; 
ойнақыланып тілене қадалу; ағы көп, қарашығы кішкене көзбен тіміскілей 
алақ-жұлақ қарау; күлімдеген көзбен жаудырай қарау; елжірей қарау; бетіне 
кірпік қақпай тесірею; сұлық мөлиген қой көздерді, май басып кеткен кішірек 
көздерді мейірлендіре күлдіріп, жанарымен аймалау; шегір көзді кішірейіп, 
дөп-дөңгелек екі ұңғыдан қарашықтары тесірейт; ұрлана көз тастау.

Сонымен бірге автор адамның жүзіне өң-түсіне қатысты екі беттің от 
қарығандай ду ете түсу, құп-қу боп кету, қуқыл тарту, қас қағымда сұп-
сұр боп қуара қалу, нұрлана құбылу тәрізді психологиялық күйді берсе, 
одан өзге сандаған кейіпкердің қырылдақ дауыспен самбырлай сөйлеу, 
ернін жымқыру, ашуланған кезде ит көрген мысықтай жиырылу, дірілдеген 
дегбірсіз саусақтармен формалы қалпақты умаждап бүріп алу, жауырынды 
қушиытып, бүктетіліп еңкіш тарту, тісті егеу, қасты түю, маңдайдағы 
сызықтардың жел кергендей дірілдеп жиырылуы сияқты түрлі жағдайға 
сай өзгеріп, ауысып отыратын психологиялық ахуалын жайып салады. Әр 

кейіпкерге қатысты осындай психологиялық жай-күй назардан тыс қалмайды. 
Романдағы көркем бейнелердің ішкі әлемін ашуға портретті ұтымды қолдану 
– жазушы шеберлігінің бір қыры деп түйіндеуге болады. 

Резюме
Данная статья раскрывает проблемы создания художественного 

образа путем раскрытия психологического портрета главных героев. 
Анализируя образы, созданные С.Сматаевым в романе «Булак», мы 
отмечаем его вклад в создание психологической прозы.

Resume
This article deals with images’ system of the novel “ Bulak” by Sofy 

Smataev. The author focuses on function of psychological portrait in de-
scribing character’s image.

Язык художественной литературы издавна испытывал влияние 
арготической лексики. Писатели часто пользуются лексическими средствами 
(которые находятся за пределами литературного языка), с целью речевой 


